
Á Á ēkasaptatitamaḥ sargaḥ Á Á
atikāyasya ghōraṃ yuddhaṃ lakṣmaṇēna tasya vadhaśca

svabalaṃ vyathitaṃ dṛṣṭvā
tumulaṃ lōmaharṣaṇam Á

bhrātṝṃśca nihatān dṛṣṭvā
śakratulyaparākramān Á Á 6.71.1 Á Á

pitṛvyau cāpi sandṛśya
samarē sannipātitau Á

yuddhōnmattaṃ ca mattaṃ ca
bhrātarau rākṣasōttamau Á Á 6.71.2 Á Á

cukōpa ca mahātējā
brahmadattavarō yudhi Á

atikāyō’drisaṅkāśō
dēvadānavadarpahā Á Á 6.71.3 Á Á

sa bhāskarasahasrasya
saṅghātamiva bhāsvaram Á

rathamāruhya śakrāri -
rabhidudrāva vānarān Á Á 6.71.4 Á Á



yuddhakāṇḍam ēkasaptatitamaḥ sargaḥ

sa visphārya tadā cāpaṃ
kirīṭī mṛṣṭakuṇḍalaḥ Á

nāma saṃśrāvayāmāsa
nanāda ca mahāsvanam Á Á 6.71.5 Á Á

tēna siṃhapraṇādēna
nāmaviśrāvaṇēna ca Á

jyāśabdēna ca bhīmēna
trāsayāmāsa vānarān Á Á 6.71.6 Á Á

tē dṛṣṭvā dēhamāhātmyaṃ
kumbhakarṇō’yamutthitaḥ Á

bhayārtā vānarāḥ sarvē
saṃśrayantē parasparam Á Á 6.71.7 Á Á

tē tasya rūpamālōkya
yathā viṣṇōstrivikramē Á

bhayād vānarayōdhāstē
vidravanti tatastataḥ Á Á 6.71.8 Á Á

tē’tikāyaṃ samāsādya
vānarā mūḍhacētasaḥ Á

śaraṇyaṃ śaraṇaṃ jagmu -
rlakṣmaṇāgrajamāhavē Á Á 6.71.9 Á Á

tatō’tikāyaṃ kākutsthō
rathasthaṃ parvatōpamam Á

dadarśa dhanvinaṃ dūrād
garjantaṃ kālamēghavat Á Á 6.71.10 Á Á

sa taṃ dṛṣṭvā mahākāyaṃ
rāghavastu suvismitaḥ Á

vānarān sāntvayitvā ca
vibhīṣaṇamuvāca ha Á Á 6.71.11 Á Á

kō’sau parvatasaṅkāśō
dhanuṣmān harilōcanaḥ Á

yuktē hayasahasrēṇa
viśālē syandanē sthitaḥ Á Á 6.71.12 Á Á

ya ēṣa niśitaiḥ śūlaiḥ
sutīkṣṇaiḥ prāsatōmaraiḥ Á

arciṣmadbhirvṛtō bhāti
bhūtairiva mahēśvaraḥ Á Á 6.71.13 Á Á

kālajihvāprakāśābhi -
rya ēṣō’bhivirājatē Á

āvṛtō rathaśaktībhi -
rvidyudbhiriva tōyadaḥ Á Á 6.71.14 Á Á

dhanūṃṣi cāsya sajjāni
hēmapṛṣṭhāni sarvaśaḥ Á

śōbhayanti rathaśrēṣṭhaṃ
śakracāpamivāmbaram Á Á 6.71.15 Á Á

ya ēṣa rakṣaḥśārdūlō
raṇabhūmiṃ virājayan Á

abhyēti rathināṃ śrēṣṭhō
rathēnādityavarcasā Á Á 6.71.16 Á Á

dhvajaśṛṅgapratiṣṭhēna
rāhuṇābhivirājatē Á

sūryaraśmiprabhairbāṇai -
rdiśō daśa virājayan Á Á 6.71.17 Á Á

trinataṃ mēghanirhādaṃ
hēmapṛṣṭhamalaṅkṛtam Á

śatakratudhanuḥprakhyaṃ
dhanuścāsya virājatē Á Á 6.71.18 Á Á

sadhvajaḥ sapatākaśca
sānukarṣō mahārathaḥ Á

catuḥsādisamāyuktō
mēghastanitaniḥsvanaḥ Á Á 6.71.19 Á Á

viṃśatirdaśa cāṣṭau ca
tūṇāsya rathamāsthitāḥ Á

kārmukāṇi ca bhaumāni
jyāśca kāñcanapiṅgalāḥ Á Á 6.71.20 Á Á

dvau ca khaḍgau ca pārśvasthau
pradīptau pārśvaśōbhitau Á

caturhastatsarucitau
vyaktahastadaśāyatau Á Á 6.71.21 Á Á

raktakaṇṭhaguṇō dhīrō
mahāparvatasannibhaḥ Á

kālaḥ kālamahāvaktrō
mēghastha iva bhāskaraḥ Á Á 6.71.22 Á Á

kāñcanāṅgadanaddhābhyāṃ
bhujābhyāmēṣa śōbhatē Á

śṛṅgābhyāmiva tuṅgābhyāṃ
himavān parvatōttamaḥ Á Á 6.71.23 Á Á

kuṇḍalābhyāmubhābhyāṃ ca
bhāti vaktraṃ subhīṣaṇam Á

punarvasvantaragataṃ
paripūrṇō niśākaraḥ Á Á 6.71.24 Á Á

ācakṣva mē mahābāhō
tvamēnaṃ rākṣasōttamam Á

yaṃ dṛṣṭvā vānarāḥ sarvē
bhayārtā vidrutā diśaḥ Á Á 6.71.25 Á Á

sa pṛṣṭō rājaputrēṇa
rāmēṇāmitatējasā Á

ācacakṣē mahātējā
rāghavāya vibhīṣaṇaḥ Á Á 6.71.26 Á Á

daśagrīvō mahātējā
rājā vaiśravaṇānujaḥ Á

bhīmakarmā mahātmā hi
rāvaṇō rākṣasēśvaraḥ Á Á 6.71.27 Á Á

tasyāsīd vīryavān putrō
rāvaṇapratimō balē Á

vṛddhasēvī śrutidharaḥ
sarvāstraviduṣāṃ varaḥ Á Á 6.71.28 Á Á

aśvapṛṣṭhē nāgapṛṣṭhē
khaḍgē dhanuṣi karṣaṇē Á

bhēdē sāntvē ca dānē ca
nayē mantrē ca sammataḥ Á Á 6.71.29 Á Á

yasya bāhuṃ samāśritya
laṅkā bhavati nirbhayā Á

tanayaṃ dhānyamālinyā
atikāyamimaṃ viduḥ Á Á 6.71.30 Á Á

ētēnārādhitō brahmā
tapasā bhāvitātmanā Á

astrāṇi cāpyavāptāni
ripavaśca parājitāḥ Á Á 6.71.31 Á Á

surāsurairavadhyatvaṃ
dattamasmai svayambhuvā Á

ētacca kavacaṃ divyaṃ
rathaśca ravibhāsvaraḥ Á Á 6.71.32 Á Á

ētēna śataśō dēvā
dānavāśca parājitāḥ Á

rakṣitāni ca rakṣāṃsi
yakṣāścāpi niṣūditāḥ Á Á 6.71.33 Á Á

vajraṃ viṣṭambhitaṃ yēna
bāṇairindrasya dhīmatā Á

pāśaḥ salilarājasya
yuddhē pratihatastathā Á Á 6.71.34 Á Á

ēṣō’tikāyō balavān
rākṣasānāmatharṣabhaḥ Á

sa rāvaṇasutō dhīmān
dēvadānavadarpahā Á Á 6.71.35 Á Á

tadasmin kriyatāṃ yatnaḥ
kṣipraṃ puruṣapuṅgava Á

purā vānarasainyāni
kṣayaṃ nayati sāyakaiḥ Á Á 6.71.36 Á Á

tatō’tikāyō balavān
praviśya harivāhinīm Á

visphārayāmāsa dhanu -
rnanāda ca punaḥ punaḥ Á Á 6.71.37 Á Á

taṃ bhīmavapuṣaṃ dṛṣṭvā
rathasthaṃ rathināṃ varam Á

abhipēturmahātmānaḥ
pradhānā yē vanaukasaḥ Á Á 6.71.38 Á Á

kumudō dvividō maindō
nīlaḥ śarabha ēva ca Á

pādapairgiriśṛṅgaiśca
yugapat samabhidravan Á Á 6.71.39 Á Á

tēṣāṃ vṛkṣāṃśca śailāṃśca
śaraiḥ kanakabhūṣaṇaiḥ Á

atikāyō mahātējā -
ścicchēdāstravidāṃ varaḥ Á Á 6.71.40 Á Á

tāṃścaiva sarvān sa harī -
ñśaraiḥ sarvāyasairbalī Á

vivyādhābhimukhān saṅkhyē
bhīmakāyō niśācaraḥ Á Á 6.71.41 Á Á

tē’rditā bāṇavarṣēṇa
bhinnagātrāḥ parājitāḥ Á

na śēkuratikāyasya
pratikartuṃ mahāhavē Á Á 6.71.42 Á Á

tat sainyaṃ harivīrāṇāṃ
trāsayāmāsa rākṣasaḥ Á

mṛgayūthamiva kruddhō
hariyauvanadarpitaḥ Á Á 6.71.43 Á Á

sa rākṣasēndrō hariyūthamadhyē
nāyudhyamānaṃ nijaghāna kañcit Á

utpatya rāmaṃ sa dhanuḥkalāpī
sagarvitaṃ vākyamidaṃ babhāṣē Á Á 6.71.44 Á Á

rathē sthitō’haṃ śaracāpapāṇi -
rna prākṛtaṃ kañcana yōdhayāmi Á

yasyāsti śaktirvyavasāyayuktō
dadātu mē śīghramihādya yuddham Á Á 6.71.45 Á Á

tat tasya vākyaṃ bruvatō niśamya
cukōpa saumitriramitrahantā Á

amṛṣyamāṇaśca samutpapāta
jagrāha cāpaṃ ca tataḥ smayitvā Á Á 6.71.46 Á Á

kruddhaḥ saumitrirutpatya
tūṇādākṣipya sāyakam Á

purastādatikāyasya
vicakarṣa mahaddhanuḥ Á Á 6.71.47 Á Á

pūrayan sa mahīṃ sarvā -
mākāśaṃ sāgaraṃ diśaḥ Á

jyāśabdō lakṣmaṇasyōgra -
strāsayan rajanīcarān Á Á 6.71.48 Á Á

saumitrēścāpanirghōṣaṃ
śrutvā pratibhayaṃ tadā Á

visismiyē mahātējā
rākṣasēndrātmajō balī Á Á 6.71.49 Á Á

tadātikāyaḥ kupitō
dṛṣṭvā lakṣmaṇamutthitam Á

ādāya niśitaṃ bāṇa -
midaṃ vacanamabravīt Á Á 6.71.50 Á Á

bālastvamasi saumitrē
vikramēṣvavicakṣaṇaḥ Á

gaccha kiṃ kālasaṅkāśaṃ
māṃ yōdhayitumicchasi Á Á 6.71.51 Á Á

nahi madbāhusṛṣṭānāṃ
bāṇānāṃ himavānapi Á

sōḍhumutsahatē vēga -
mantarikṣamathō mahī Á Á 6.71.52 Á Á

sukhaprasuptaṃ kālāgniṃ
vibōdhayitumicchasi Á

nyasya cāpaṃ nivartasva
prāṇānna jahi madgataḥ Á Á 6.71.53 Á Á

athavā tvaṃ pratistabdhō
na nivartitumicchasi Á

tiṣṭha prāṇān parityajya
gamiṣyasi yamakṣayam Á Á 6.71.54 Á Á

paśya mē niśitān bāṇān
ripudarpaniṣūdanān Á

īśvarāyudhasaṅkāśāṃ -
staptakāñcanabhūṣaṇān Á Á 6.71.55 Á Á

ēṣa tē sarpasaṅkāśō
bāṇaḥ pāsyati śōṇitam Á

mṛgarāja iva kruddhō
nāgarājasya śōṇitam Á

ityēvamuktvā saṅkruddhaḥ
śaraṃ dhanuṣi sandadhē Á Á 6.71.56 Á Á

śrutvātikāyasya vacaḥ sarōṣaṃ
sagarvitaṃ saṃyati rājaputraḥ Á

sa sañcukōpātibalō manasvī
uvāca vākyaṃ ca tatō mahārtham Á Á 6.71.57 Á Á

na vākyamātrēṇa bhavān pradhānō
na katthanāt satpuruṣā bhavanti Á

mayi sthitē dhanvini bāṇapāṇau
nidarśayasvātmabalaṃ durātman Á Á 6.71.58 Á Á

karmaṇā sūcayātmānaṃ
na vikatthitumarhasi Á

pauruṣēṇa tu yō yuktaḥ
sa tu śūra iti smṛtaḥ Á Á 6.71.59 Á Á

sarvāyudhasamāyuktō
dhanvī tvaṃ rathamāsthitaḥ Á

śarairvā yadi vāpyastrai -
rdarśayasva parākramam Á Á 6.71.60 Á Á

tataḥ śirastē niśitaiḥ
pātayiṣyāmyahaṃ śaraiḥ Á

mārutaḥ kālasampakvaṃ
vṛntāt tālaphalaṃ yathā Á Á 6.71.61 Á Á

adya tē māmakā bāṇā -
staptakāñcanabhūṣaṇāḥ Á

pāsyanti rudhiraṃ gātrād
bāṇaśalyāntarōtthitam Á Á 6.71.62 Á Á

bālō’yamiti vijñāya
na cāvajñātumarhasi Á

bālō vā yadi vā vṛddhō
mṛtyuṃ jānīhi saṃyugē Á Á 6.71.63 Á Á

bālēna viṣṇunā lōkā -
strayaḥ krāntāstrivikramaiḥ Á

lakṣmaṇasya vacaḥ śrutvā
hētumat paramārthavat Á

atikāyaḥ pracukrōdha
bāṇaṃ cōttamamādadē Á Á 6.71.64 Á Á

tatō vidyādharā bhūtā
dēvā daityā maharṣayaḥ Á

guhyakāśca mahātmāna -
stad yuddhaṃ draṣṭumāgaman Á Á 6.71.65 Á Á

tatō’tikāyaḥ kupita -
ścāpamārōpya sāyakam Á

lakṣmaṇāya pracikṣēpa
saṅkṣipanniva cāmbaram Á Á 6.71.66 Á Á

tamāpatantaṃ niśitaṃ
śaramāśīviṣōpamam Á

ardhacandrēṇa cicchēda
lakṣmaṇaḥ paravīrahā Á Á 6.71.67 Á Á

taṃ nikṛttaṃ śaraṃ dṛṣṭvā
kṛttabhōgamivōragam Á

atikāyō bhṛśaṃ kruddhaḥ
pañca bāṇān samādadhē Á Á 6.71.68 Á Á

tāñśarān sampracikṣēpa
lakṣmaṇāya niśācaraḥ Á

tānaprāptāśitairbāṇai -
ścicchēda bharatānujaḥ Á Á 6.71.69 Á Á

sa tāñchittvā śitairbāṇai -
rlakṣmaṇaḥ paravīrahā Á

ādadē niśitaṃ bāṇaṃ
jvalantamiva tējasā Á Á 6.71.70 Á Á

tamādāya dhanuḥśrēṣṭhē
yōjayāmāsa lakṣmaṇaḥ Á

vicakarṣa ca vēgēna
visasarja ca sāyakam Á Á 6.71.71 Á Á

pūrṇāyatavisṛṣṭēna
śarēṇa nataparvaṇā Á

lalāṭē rākṣasaśrēṣṭha -
mājaghāna sa vīryavān Á Á 6.71.72 Á Á

sa lalāṭē śarō magna -
stasya bhīmasya rakṣasaḥ Á

dadṛśē śōṇitēnāktaḥ
pannagēndra ivācalē Á Á 6.71.73 Á Á

rākṣasaḥ pracakampē’tha
lakṣmaṇēṣu prapīḍitaḥ Á

rudrabāṇahataṃ ghōraṃ
yathā tripuragōpuram Á Á 6.71.74 Á Á

cintayāmāsa cāśvāsya
vimṛśya ca mahābalaḥ Á

sādhu bāṇanipātēna
ślāghanīyō’si mē ripuḥ Á Á 6.71.75 Á Á

www.prapatti.com 13 Sunder Kidāmbi



yuddhakāṇḍam ēkasaptatitamaḥ sargaḥ

vidhāyaivaṃ vidāryāsyaṃ
niyamya ca mahābhujau Á

sa rathōpasthamāsthāya
rathēna pracacāra ha Á Á 6.71.76 Á Á

ēkaṃ trīn pañca saptēti
sāyakān rākṣasarṣabhaḥ Á

ādadē sandadhē cāpi
vicakarṣōtsasarja ca Á Á 6.71.77 Á Á

tē bāṇāḥ kālasaṅkāśā
rākṣasēndradhanuścyutāḥ Á

hēmapuṅkhā raviprakhyā -
ścakrurdīptamivāmbaram Á Á 6.71.78 Á Á

tatastān rākṣasōtsṛṣṭā -
ñśaraughān rāghavānujaḥ Á

asambhrāntaḥ pracicchēda
niśitairbahubhiḥ śaraiḥ Á Á 6.71.79 Á Á

tāñśarān yudhi samprēkṣya
nikṛttān rāvaṇātmajaḥ Á

cukōpa tridaśēndrāri -
rjagrāha niśitaṃ śaram Á Á 6.71.80 Á Á

sa sandhāya mahātējā -
staṃ bāṇaṃ sahasōtsṛjat Á

tēna saumitrimāyānta -
mājaghāna stanāntarē Á Á 6.71.81 Á Á

atikāyēna saumitri -
stāḍitō yudhi vakṣasi Á

susrāva rudhiraṃ tīvraṃ
madaṃ matta iva dvipaḥ Á Á 6.71.82 Á Á

sa cakāra tadātmānaṃ
viśalyaṃ sahasā vibhuḥ Á

jagrāha ca śaraṃ tīkṣṇa -
mastrēṇāpi samādadē Á Á 6.71.83 Á Á

āgnēyēna tadāstrēṇa
yōjayāmāsa sāyakam Á

sa jajvāla tadā bāṇō
dhanuṣyasya mahātmanaḥ Á Á 6.71.84 Á Á

atikāyō’titējasvī
raudramastraṃ samādadē Á

tēna bāṇaṃ bhujaṅgābhaṃ
hēmapuṅkhamayōjayat Á Á 6.71.85 Á Á

tadastraṃ jvalitaṃ ghōraṃ
lakṣmaṇaḥ śaramāhitam Á

atikāyāya cikṣēpa
kāladaṇḍamivāntakaḥ Á Á 6.71.86 Á Á

āgnēyāstrābhisaṃyuktaṃ
dṛṣṭvā bāṇaṃ niśācaraḥ Á

utsasarja tadā bāṇaṃ
raudraṃ sūryāstrayōjitam Á Á 6.71.87 Á Á

tāvubhāvambarē bāṇā -
vanyōnyamabhijaghnatuḥ Á

tējasā sampradīptāgrau
kruddhāviva bhujaṅgamau Á Á 6.71.88 Á Á

tāvanyōnyaṃ vinirdahya
pētatuḥ pṛthivītalē Á Á 6.71.89 Á Á

nirarciṣau bhasmakṛtau
na bhrājētē śarōttamau Á

tāvubhau dīpyamānau sma
na bhrājētē mahītalē Á Á 6.71.90 Á Á

tatō’tikāyaḥ saṅkruddha -
stvāṣṭramaiṣīkamutsṛjat Á

tataścicchēda saumitri -
rastramaindrēṇa vīryavān Á Á 6.71.91 Á Á

aiṣīkaṃ nihataṃ dṛṣṭvā
kumārō rāvaṇātmajaḥ Á

yāmyēnāstrēṇa saṅkruddhō
yōjayāmāsa sāyakam Á Á 6.71.92 Á Á

tatastadastraṃ cikṣēpa
lakṣmaṇāya niśācaraḥ Á

vāyavyēna tadastrēṇa
nijaghāna sa lakṣmaṇaḥ Á Á 6.71.93 Á Á

athainaṃ śaradhārābhi -
rdhārābhiriva tōyadaḥ Á

abhyavarṣata saṅkruddhō
lakṣmaṇō rāvaṇātmajam Á Á 6.71.94 Á Á

tē’tikāyaṃ samāsādya
kavacē vajrabhūṣitē Á

bhagnāgraśalyāḥ sahasā
pēturbāṇā mahītalē Á Á 6.71.95 Á Á

tānmōghānabhisamprēkṣya
lakṣmaṇaḥ paravīrahā Á

abhyavarṣata bāṇānāṃ
sahasrēṇa mahāyaśāḥ Á Á 6.71.96 Á Á

sa vṛṣyamāṇō bāṇaughai -
ratikāyō mahābalaḥ Á

avadhyakavacaḥ saṅkhyē
rākṣasō naiva vivyathē Á Á 6.71.97 Á Á

śaraṃ cāśīviṣākāraṃ
lakṣmaṇāya vyapāsṛjat Á

sa tēna viddhaḥ saumitri -
rmarmadēśē śarēṇa ha Á Á 6.71.98 Á Á

muhūrtamātraṃ niḥsaṃjñō
hyabhavacchatrutāpanaḥ Á

tataḥ saṃjñāmupālabhya
caturbhiḥ sāyakōttamaiḥ Á Á 6.71.99 Á Á

nijaghāna hayān saṅkhyē
sārathiṃ ca mahābalaḥ Á

dhvajasyōnmathanaṃ kṛtvā
śaravarṣairarindamaḥ Á Á 6.71.100 Á Á

asambhrāntaḥ sa saumitri -
stāñśarānabhilakṣitān Á

mumōca lakṣmaṇō bāṇān
vadhārthaṃ tasya rakṣasaḥ Á Á 6.71.101 Á Á

na śaśāka rujaṃ kartuṃ
yudhi tasya narōttamaḥ Á

athainamabhyupāgamya
vāyurvākyamuvāca ha Á Á 6.71.102 Á Á

brahmadattavarō hyēṣa
avadhyakavacāvṛtaḥ Á

brāhmaṇāstrēṇa bhindhyēna -
mēṣa vadhyō hi nānyathā Á

avadhya ēṣa hyanyēṣā -
mastrāṇāṃ kavacī balī Á Á 6.71.103 Á Á

tatastu vāyōrvacanaṃ niśamya
saumitririndrapratimānavīryaḥ Á

samādadhē bāṇamathōgravēgaṃ
tadbrāhmamastraṃ sahasā niyujya Á Á 6.71.104 Á Á

tasmin varāstrē tu niyujyamānē
saumitriṇā bāṇavarē śitāgrē Á

diśaśca candrārkamahāgrahāśca
nabhaśca tatrāsa rarāsa cōrvī Á Á 6.71.105 Á Á

taṃ brahmaṇō’strēṇa niyujya cāpē
śaraṃ sapuṅkhaṃ yamadūtakalpam Á

saumitririndrārisutasya tasya
sasarja bāṇaṃ yudhi vajrakalpam Á Á 6.71.106 Á Á

taṃ lakṣmaṇōtsṛṣṭavivṛddhavēgaṃ
samāpatantaṃ śvasanōgravēgam Á

suparṇavajrōttamacitrapuṅkhaṃ
tadātikāyaḥ samarē dadarśa Á Á 6.71.107 Á Á

taṃ prēkṣamāṇaḥ sahasātikāyō
jaghāna bāṇairniśitairanēkaiḥ Á

sa sāyakastasya suparṇavēga -
stathātivēgēna jagāma pārśvam Á Á 6.71.108 Á Á

tamāgataṃ prēkṣya tadātikāyō
bāṇaṃ pradīptāntakakālakalpam Á

jaghāna śaktyṛṣṭigadākuṭhāraiḥ
śūlaiḥ śaraiścāpyavipannacēṣṭaḥ Á Á 6.71.109 Á Á

tānyāyudhānyadbhutavigrahāṇi
mōghāni kṛtvā sa śarō’gnidīptaḥ Á

pragṛhya tasyaiva kirīṭajuṣṭaṃ
tadātikāyasya śirō jahāra Á Á 6.71.110 Á Á

tacchiraḥ saśirastrāṇaṃ
lakṣmaṇēṣupramarditam Á

papāta sahasā bhūmau
śṛṅgaṃ himavatō yathā Á Á 6.71.111 Á Á

taṃ bhūmau patitaṃ dṛṣṭvā
vikṣiptāmbarabhūṣaṇam Á

babhūvurvyathitāḥ sarvē
hataśēṣā niśācarāḥ Á Á 6.71.112 Á Á

tē viṣaṇṇamukhā dīnāḥ
prahārajanitaśramāḥ Á

vinēduruccairbahavaḥ
sahasā visvaraiḥ svaraiḥ Á Á 6.71.113 Á Á

tatastatparitaṃ yātā
nirapēkṣā niśācarāḥ Á

purīmabhimukhā bhītā
dravantō nāyakē hatē Á Á 6.71.114 Á Á

praharṣayuktā bahavastu vānarāḥ
praphullapadmapratimānanāstadā Á

apūjayan lakṣmaṇamiṣṭabhāginaṃ
hatē ripau bhīmabalē durāsadē Á Á 6.71.115 Á Á

atibalamatikāyamabhrakalpaṃ
yudhi vinipātya sa lakṣmaṇaḥ prahṛṣṭaḥ Á

tvaritamatha tadā sa rāmapārśvaṃ
kapinivahaiśca supūjitō jagāma Á Á 6.71.116 Á Á

Á Á ityārṣē śrīmadrāmāyaṇē vālmīkīyē ādikāvyē

yuddhakāṇḍē ēkasaptatitamaḥ sargaḥ Á Á

